
«Koplen aitzakian, jendea ezagutzeko ziren erromeriak» 

Bertsoa eta kopla etengabe alderatuz, gakoa genero bakoitza errespetatzean dagoela esan zuen atzo Donostian Xabier Amuriza bertsolariak Trikitiaren III. Jardunaldien lehen egunean 

aitziber arzallus - DONOSTIA Xabier Amuriza bertsolariak, Bizkaiko kopla zaharrak «oro har, kopla zaharrak» gaia hartuta eman zuen hitzaldiarekin hasi ziren atzo Donostian Euskal Herriko Trikiti Elkarteak Inpernuko poza izenburupean antolatu dituen Trikitiaren III. Jardunaldiak. 

Nahiz eta hainbat motatako koplak dauden, erromeriako edo dantzarako koplez aritu zen bertsolaria. «Kopletarako tradizio handiena Bizkaian egon da, erromeria gehien han antolatzen baitziren, baina, zorionez Bizkaitik Euskal Herri osora zabaldu zen». Amurizak urte asko daramatza kopla zaharrak bildu eta aztertzen, «ez dakit politak direlako maite ditudan, edo maite ditudalako iruditzen zaizkidan politak».Hitzaldiaren lehenengo zatian, erromeriako edo dantzarako koplen ezaugarriez aritu zen. Dantzarako koplak izanik, behar-beharrezkoa zen musika tresna baten laguntza: dultzaina, alboka, panderoa, trikitia, perkusioa... Historian zehar instrumentu bat baino gehiago erabili izan dira erromeriak egiteko, nahiz eta gaur egun trikitia erabiltzen den kasurik gehienetan. 
Bertsoaren eta koplaren arteko koska Bera bertsolaria delako agian, baina sarri alderatu zituen kopla eta bertsoa azalpenak ematerakoan. «Koplak ez du istorio bat kontatzen, ale bakoitza harrikada bat, pintzelkada bat da. Erromerietara joaten zen jendeak ez zuen interesik koplariak zioenean, dantzalaguna zen interesatzen zitzaiena eta orduko koplarientzat ez zuen zentzurik argumentu bat kontatzeak». Gainera koplak egitura motza behar duela azaldu zuen, bi edo hiru puntukoa gehienez ere, errepikapenetan baitu xarma. «Bertsolarientzat errepikapena puntua alferrik galtzea zen eta koplak egiten hastean lau eta bost puntukoak egiten zituzten. Baina horiek bertsoak dira eta ez koplak. Koplaren laburtasunak, elipsiak ezinbesteko bihurtzen ditu, lotura gramatikal eta diskurtsiboak lekuz kanpo geratuz, baina hala ere, oso ongi ulertzen da esan nahi dutena. Genero bakoitza eta bere ezaugarriak errespetatzea da garrantzitsuena, bertsoa bertsoa da eta kopla kopla». 

Gakoa ikus logika eta entzumen logikan dagoela azaldu zuen. «Kopletan esan nahi dena zuzenean esaten da, azalpenik eman gabe. Koplariak dioena irudi moduan jarriz gero, margolan bat begien aurrean bagenu bezala, koplan kontatzen dena ulertuko genuke, inongo loturen beharrik gabe. Eta gauza bera entzumen logikari dagokionean».Eguneroko, hurbileko, ohiko gauzak, horiexek dira hain justu, koplariek gaitzat hartzen zituztenak, gauza naturalak: tristurak, pozak, maitasuna, urritasuna, kalamidadeak... Bat batekotasunik eza ere aipatu zuen, Amurizak ez baitu ezagutu XX. mendean bat-batean kantatzen zuen koplaririk. «Bat-batekotasunak entzulearen arreta eskatzen du, eta erromeriara joaten zirenak ez zeuden koplariari begira egoteko. Gainera, dantzan ari zirenek koplak jakitea eta abestea zen polita. Errepertorioa berritzean zegoen koska. Koplariak ale berriak ekartzeaz arduratu behar zuen, entzuleei ustekabekoak emateaz, horrek baitzuen indarra eta ez bat batekotasunak». 
Emakumeen papera Kopla munduan emakumeak izan duen garrantzia nabarmendu zuen Amurizak. Gehienetan emakumeak ziren kopletan aritzen zirenak. «Agian ez erromeria handietan, gaizki ikusia baitzegoen, baina okasiorik gehienetan: txerria hiltzean, Gabonetan, eskera irtendakoan...emakumeak ziren giroa alaitzen zutenak. Emakumeak ziren gainera errepertorio zabalenak zituztenak eta nire ustez, baita koplari ekarpenik handiena egin diotenak ere». 

Bizkaian zehar sakabanaturik zeuden kopla zaharrak bildu, eta orain urte batzuk liburu batean jaso zituen Amurizak. Disko bat ere atera zuten Tapia eta Leturiak, eta horri esker jende askorengana heltzea lortu dutela esan zuen. Gainera, Amuriza bera, Mixel Ducau eta bere gitarra lagun dituela herriz herri ibili dira kopla kantari. Ducau euskaldun berria da, eta euskara ikasteaz gain, bizkaieraz ere moldatu behar izan du koplak kantatzerakoan.Hitzaldiaren bigarren zatian ere horixe egin zuten, baina aurretik, Amurizak eskatuta Ducauk koplen inguruan duen iritzia eman zuen: «Estetikoki oso politak dira, baina esanahia harrapatutakoan politagoak. Gutxien espero duzuna aurkitzen duzu kopletan, alboan dauden bi puntuk itxuraz batere zerikusirik ez dutela ematen du askotan, baina errealitatean lotura handia izaten dute. Errepikapenek sortzen duten joko hori ere asko gustatzen zait, finean, hitz joko labur eta umoretsuak dira koplak». 



